











































































































































































































































































































































































































he Kumitir Layangsetra,
dibere kaputusan,

ayeuna misti diadu,

perang reujeung Damarwulan.

Lamun kalah Damarsasih,
tetep maneh anu meunang,
maneh nu jadi caroge,
dijungjung jadi nalendra,
Layangsetra ngajawab,
sumuhun sarebu sanggup,
abdi hamo panasaran.

Kitu deui Damarsasih,

ayeuna misti ngajawab,

putusan para bupatos,

jeung timbangan Kangjeng Raja,
kaharti Damarwulan ?
ngajawab: Sumuhun dawuh,

ku abdi kaharti pisan.

Namung aya saperkawis,
sim abdi ewed pikiran,
ras eta dulur pun bojo,
jadi perenah dahuan,
perang kurang sugema,
sasat diadu jeung dulur,
leutik-leutik oge perang.

Geus tangtu nemahan pati,
lamun geus dina kalangan,
tangtos sami nekad hate,
tinimbang nyandangan wirang,
suka ninggalkeun dunya,
lamun abdi kendat umur,

taya genah panasaran.

Hamo aya anu ceurik,
malarat sabatang kara,

banda ngan sahiji bojo,
nya eta pun Anjasmara,
tapi hanteu salempang,
putra menak sarta cukup,
anom keneh mo sangsara.

Dawuhan para bupati,

ieu hukum pangadilan,
mun teu daek tangtu eleh,
Kawuwuh ku Anjasmara,
minangka bobotohna,
pokna: Engkang ulah kitu,
taya kadang taya sanak.

Ka engkang kuring salaki,

ka Kumitir Layangsetra,

jisim kuring teh saderek,

tapi ulah jadi manah,

teu maju tambah wirang,
lamun engkang hanteu sanggup,
kuring rek lebu tumangan.

Pasti kuring bunuh diri,
Dijawab ku Damarwulan,
lain teu wani engkang teh,
inget ka awak manehna,
asup kana babasan,
sagoreng-gorengna dulur,
sahadena ka nu lian.

Buruk-buruk papan jati,

tega hirup teu patina,
Anjasmara nyaur alon,

hih engkang kuring di tengah,
mesem Den Damarwulan,
Hayoh atuh urang maju,
Enggal budal sadayana.

Bupati ponggawa mantri,
ngiring ka Ratu Kancana,
Ratu linggih di babancong,
digerebeg emban-emban,
rawuh putri boyongan,
saubengna alun-alun,
heurin usik ku jelema.

Di tengah kalangan jurit,
Kocap Raden Layangsetra,
jeung Kumitir geus ngadegdeg,
geus asup ka pakalangan,
duanana sosoak,

Damarwulan geura asup,

kami kesel ngadagoan.

Perang papak perang tanding,
sakarepna diayonan,

Den Damarwulan kaleked,
hanteu weleh-weleh susah,
ras ka hareup ka tukang,
manah estu mundur-maju,
pikirna weleh teu tega.

Kapaksa ngeureuyeuh indit,

tapi teu nyoren pakarang,

teu singkil sinjang ngagober,
nyampeurkeun ka Layangsetra,
gek sideku cong nyembah,
Layangsetra ngomong seru,
Damarwulan montong nyembah.

Geus jadi musuh jeung kami,
Dijawab ku Damarwulan,
Kang rai teu hate awon,
ngan nurut kana timbalan,
Ceuk Raden Layangsetra,

Hayoh maneh geura nangtung,
ngadu jajaten jeung urang.

Sabudina diayoni,

Jawab Raden Damarwulan,
kuma kersa raka bae,

kang rai sumerah badan,
taya peta ngalawan,

arek nyuduk arek mentung,
sumangga taya halangan.

Layangsetra jeung Kumitir,
taya pikiran karunya,
jengkel hate ngewa bae,
kapulet hawaning dunya,
hayang jumeneng raja,
jeung kangen ka Ratna Ayu,
banget maksud rek migarwa.

Layangsetra narik keris,
duhungna diembat-embat,
Deuleu congo keris dewek,
Damarwulan geura nyambat,
ka nu ngayuga badan,
Damarwulan pasti mampus,
karagragan keris jimat.

Nom-anom tumpang sajati,
mun kurang-kurang tapana,
awak maneh pasti kojor,
Dijawab ku Damarwulan,
sumangga tewek kakang,
Damarwulan bek disuduk,
tatapi weleh teu teurak.

Newek dua-tilu kali,
teu murag bulu salambar,
kulit ngenyod kawas karet,

Layangkumitir ngagada,
ngagebugan mastaka,

Den Damarwulan dihurup,
dikerepuk ku duaan.

Anjasmara geus ningali,
turun tina papanggungan,
bangeting ku manah jengkel,
bet perang hanteu ngalawan,
muru ka Damarwulan,

Naha engkang.mana kitu,
dikerepuk teu ngalawan ?

Sabar kaliwatan teuing,

ieu lain lalawora,

disaksian ku gegeden,

hayoh bales Layangsetra,
duanana tanganan,

belang bayah nungtun gujrud,
nyieun susah ka nagara.

Jalma reregeding bumi,
ka sepuh mamawa susah,
Damarwulan nyaur alon,
he Nyai engkang teu tega,
sabab goreng ge kadang,
ngan sakala waktu napsu,
tega lara jeung patina.

Sok aya babalik pikir,

hanjakal salalawasna,

engkang ngajodo jeung maneh,
tangtu jadi kacapangan,

Hih engkang moal-moal,

Heug los Nyai geura mundur,
Nyingkah Dewi Anjasmara.

Layangsetra jeung Kumitir,
tambah-matambah napsuna,

ngagebug newekan bae,
Raden Damarwulan cengkat,
dicekel duanana,
Layangsetra ti katuhu,
Layangkumitir ti kenca.

Lir dalang merangkeun ringgit,
gedak diadukeun kumbang,
duanana muncrat polo,

Den Layangsetra palastra,
Layangkumitir wafat,

layonna duaan numpuk,

ger surak ayeuh-ayeuhan.

Sang Anjasmara ningali,
rakana dua ngajoprak,
tetela yen geus maraot,
ngaleketey jero manah,
datang pikir nalangsa,
sagoreng-gorengna dulur,
saurnur taya pegatna.

Demi nu jadi salaki,

ngan sakala eukeur suka,
mun lalaki geus teu bogoh,
teu nenjo saujung mata,
ngajerit Anjasmara,

ka Damarwulan ngarangkul,
duh Engkang kuring paehan.

Najan hirup jadi pikir,
dulur lalaki ngan dua,
ayeuna paeh sakabeh,
tangtu nyeri salawasna,
geus matak seuseuitan,
mangga umur kuring katur,
aya teu panjang carita.

Ngahuleng Den Damarsasih,
wekasan pok sasauran,

tah Nyai ceuk Engkang oge,
tacan sabaraha lila,

enggeus salin pikiran,

Naha atuh teu ngamaklum,
ka pikir nu kurang nalar.

SINOM

Engkang ulah lila-lila,

sumangga suduk kang rai,

Engkang jongjon pangantenan,

lamun geus paeh kang rai,

Nyai mundur saeutik,

ka ditu sing rada jauh,

sugan aya umurmna,

tacan nepi kana pasti,

meureun hirup mun tacan dongkap ka ajal.

Damarwulan meleng muntang,

ka nu ngawujudkeun diri,

reh eta dua jelema,

ka kuring geus ngarah pati,

tapi teu tuluy mati,

kuring bisa deui hirup,

rumasa mayar hutans.

muga neda hirup deui

geus dijiad ku jampe raja pamunah.

Asup bayu ka kurungan,

asal hurip jadi hurip,

raka mas geura garugah,

sare montong lila teuing,
Sang Damar nenjrag bumi,
nu pupus janggelek nangtung,

sujud ka Damarwulan,
Nyata gagah dulur aing,
di sajagat geus hamo aya tandingna.

Dijawab ku Damarwulan,

poma engkang ulah muji,

manusa taya kawasa,

raka jeung kang rai sami,

pada boga papasti,

ditunggu-tunggu keur hirup,

margi urang mah anyar,

mohal ngalindih Nu Kadim,
Damarwulan dirangkul ku Anjasmara.

Duh gusti raka pangeran,

panutan lahir jeung batin,

sang Damarwulan dipapag,

ku ponggawa para mantri,

nya terus ka sitinggil,

kumpulan para tumenggung,
Damarwulan diangkat,

linggih kana korsi gading,

hanteu kersa dipaksa ku karageman.

Prabu Kenya ngadawuhan,

he ponggawa para mantri,

kami neda disaksian,

ayeuna masrahkeun nagri,

sarawuh diri kami,

jeung ieu makuta luhung,

ciciren karajaan,

pusaka hing Majapait,

Rap dianggo sedeng taya kakurangan.

Cakep pantes salirana,

cahaya lir katumbiri,

kawas bulan sakembaran,
ngarendeng putra jeung putri,

sadaya abdi-abdi,

soca jadi hiji kumpul,

lajeng gentos jenengan,

karem jenengan nu lami,
diistrenan gentos Prebu Brawijaya.

Nuluykeun jenengan rama,

bumi langit pada nyaksi,

geledug genter paterna,

surak rame tingjarerit,

ger tatabeuhan muni,

umyung kawas gunung urug,

obyag kawas sagara,

motong sapi sareng munding,

hajat gede minangka hajat walimah.

Beurang peuting raramean,
tujuh poe tujuh peuting,
ngan papatih hanteu aya,
Logender ngumpet di bumi,
disaur ku Jeng Gusti,

teu sumping ngawalon udur,
ari Den Layangsetra,

jeung Raden Layangkumitir,
harita ge dipanjara ku nagara.

Aya di jero perkara,

ngantos kaputusan nagri,

tapi hanteu disangsara,

diurus dahar utami,

pihaturna kang rai,

Layangsetra misti hukum,

karana dua jalma,

jahatna eta geus sidik,

terang saksi jalma ngabohong ka raja.

Patih Logender dilepas,
tina pangkat jadi patih,

sabab campur kajahatan,

jeung anakna satu ati,

sina nyingkah ti nagri,

hukuman dibuang jauh,

pikir rai sampean,

teu suka campur sanagri,

rehna eta matak susah ka nagara.

Sang Parabu Brawijaya,

ngadangu pihatur Putri,

hanteu diturut kumaha,

sabab anu boga nagri,

tangtu pundung ka kami,

kami jadi raja nurut,

jeung terang di salahna,

tatapi aya saeutik,

reh mitoha jeung dahuan duanana.

Ngahukum pikir teu tega,

tapi ratu nyekel adil,

taya kadang taya sanak,

nu jahat satruning nagri,

nyaur para bupati,

baris barempug ngahukum

ngalandrat Layangsetra,

jeung Raden Layangkumitir,

geus karumpul di paseban pangurakan.

Sang Parabu Brawijaya,

geus medal ti jero puri.
dakwana Ratna Kancana,
digerebeg para nyai,

geus lalinggih na korsi,

Den Layangsetra disaur,

eta sakitanana,

jeung Raden Layangkumitir
ti jro bui kaluar rarayan pias.

Angkatna raranggieungan,

kawas jalma hudang gering,

kasawat muriang panas,

bawaning ku cupet budi,

banget wiwirang diri,

cilaka mawa ka sepuh,

Patih Logender dongkap,

disaur ku Kangjeng Gusti,
ngadeuheusan sasat geus jadi sakitan.

Sasksi-saksi dipariksa,
ditetek sahiji-hiji,

terang sarta wani sumpah,
kabuka salahna patih,
kabeh rasiah nagri,
curang salingkuh ka Ratu,
najan mungkir teu guna,
kalingkung ku saksi-saksi,

beunang nyumpah samemehna dipariksa.

Logender enggeus dilepas,

eureun tina pangkat patih,

jeung tambah meunang hukuman,
kaluar ti jero nagri,

Layangsetra Kumitir,

mistina dihukum gantung,

tapi timbangan Raja,
dikaluarkeun ti nagri,
dipernahkeun jadi kapala eretan.

Meuntaskeun jalma nu liwat,
ngarah sapeser saduit,
pikeun kahirupanana,

sakitu pangasih Gusti,
henteu dihukum pati,
putusan adiling Ratu,
ayeuna tunda heula,

Raja mulya mukti sari,

nyarioskeun di patapan Paluamba.

Ki Patih rawuh putrana,
sakitu sugih muktina,
putrana dengki lampahna,
mawa ka ibu-ramana.

Sugihna punjul ti batur,
ngurus nagri kurang atur,”
ahirna ngajadi catur,
lampah katungtik kabitur.

Putra nyieun uru-ara,
geus jalan jadi perkara,
dihukum ku nagara,
temahan jadi sangsara.

Geus dilepas tina pangkat,
enggeus jadi kurang harkat,
tetep di enggon masakat,
tandana henteu berekat.

Ngajujur napsuna setan,
ku sabab pondok ingetan;
teu aya nu ngadeukeutan,
jadi kapala eretan.

Sakitu ge masih untung,
teu tulus dihukum gantung,
bet bisa keneh lumantung,
rama jeung putra sauntung.

Bubuhan mertua ratu,
minantu jumeneng ratu,
lamun hanteu lampah kitu,

tetep jeneng jeung minantu.

Tah nyata kitu buktina,
anu kurang tarimana,
sakitu pangkat agungna,
ahir langkung sangsarana.

Rama jeung putrana ruksak,
calik di tempat balangsak,
ku sabab wani ngagasak,

rea jalma pikir esak.

Asalna suka ngahina,

tara sukaeun hatena,

malik kana salirana,
sangsara salalawasna.

Sinom sang raja pandita,
Resi Ajar Tunggulmanik,
dideuheusan ku putrana,
Rahaden Kudararangin,
Kudatiarsa deui,

di payun rama sideku,
He ujang geura nyaba,
ka nagara Majapait,

kakang maneh enggeus jumeneng nalendra.

Agus ulun kumawula,
tatapi ama weweling,
mudu inget salawasna,
lampah misti ati-ati,

ulah rek kumawani,
dumeh dulur jadi ratu,
karana pangkat raja,
pengkuh kekel nyekel adil,

lamun salah taya sanak taya kadang.

Misti bae dihukuman,
sabab hanteu pilih kasih,

jalma saeusi nagara,

disebutkeun anak nagri,

suganna bagja diri,

bisa jadi pangkat luhur,

jungjang kawawat raja,

suku ulah jangji indit,

lamun leumpang salengkah ngemban timbalan.
Nu kasebut tangan raja,

pangampih saeusi nagri,

barang jero barang luar,

jadi percayaan gusti,

ulah rek wani-wani,

sanajan sarebu butuh,

ngagampang nu nagara,

eta mudu ati-ati,

panon cepil jeung sungut lalambe raja.

Panon mudu leuwih awas,
ningali saeusi nagri,

bancang pakewuh nagara,
samemeh gusti tingali,

ujang kudu geus sidik,

raja uninga ti agus,

lamun kapiheulaan,

nyandang bebenduna gusti,

ari cepil mudu awas dadanguan.

Ngadangu nu bakal bahya,

buru pariksa sing titi,

geus sidik gancang unjukan,

supaya raja tingali,

lambe pon kitu deui,

rumasa lalambe ratu,

sagala dawuh raja,

ulah dielatkeun deui,

buru-buru parentahkeun ka ponggawa.

146



Piunjuk abdi-abdina,

kudu tepikeun ka gusti,

ulah disidem ditolak,

nu matak salamet diri,
kumawula ka gusti,
saumur-umur rahayu,

geus karasa ku ama,

raja hanteu pegat asih,

weleh ama batan nu dikawulaan.

Samemeh ama mandita,
jadi patih Majapait,

teu aya sesendu raja,
sabab ama ati-ati,

cepet bener nya ati,

tara bohong teu salingkuh,
tara beunang kagoda,

ku panipu abdi-abdi,

teu kabita ku barang nu endah-endah.

Lamun teu bener jalanna,

sajaba ti jual-beuli,

kitu ge ditimbang-timbang,

ulah nu dianggo gusti,

ngaranna mapadani,

matak cua galih ratu,

kajaba kaperluan,

pakakas parabot nagri,

kitu oge mudu mupakat jeung raja.

Jeung ulah bibisaanan,
najan kauntup ku ati,
kumaha kahoyong raja,
eta misti mudu bukti,
jeung ulah ati belik,
bilih galih ratu napsu,
ka lampah anu lian,

nyeuseul ka awak pribadi,
aya basa raja nyeuseul meupeus keuyang.

Eta anu boga salah,

sapungkureun kangjeng gusti,

ku urang bere nasihat,

omong manis rapat rapih,

ambeh teu deui-deui.

milampah kabendu ratu,

hese nu kumawula,

lamun teu pikir berbudi,

nu karasa ku ama keur kumawula.

Nyembah pamit dua putra,

Los! Ujang sing ati-ati,

enggeus angkat ti patapan,

jalan torobosan leutik,

ka leuweung suni sepi,

ngarah angkat jongjon iuh,

kasigeg nu lumampah,

caturkeun putra kakasih,

anu bungsu Rahaden Antakawulan.

Di patapan papariksa,

ka sakabeh santri-santri,

naha engkang hanteu aya,.

geus lila hanteu kapanggih ?

Santri taya nu muni,

sadayana tutup mulut,

tuluy asup ka langgar,

ngadeuheus ka Maharesi,

Kangjeng Rama engkang teu aya ka mana?

He ujang engkang nyaraba,
ka nagara Majapait,

titah ngadeuheus ka raja,
Naha teu dicandak kuring?
Hih ujang masih leutik,

mangke geus gede dijurung,

ayeuna reujeung ama,

helos bae geura ulin,

Murangkalih medal ti patapan minggat.

Nyalira taya baturna,

leumpang gancang liwat saking,

jol anjog ka peupeuntasan,

nuju suwung jalma sepi,

taya nu liwat deui,

kajaba ti budak lembut,
peuntaskeun kula paman!

Coba rek nanya sing sidik,

saha ngaran urdng mana anak saha?

Kuring pun Antakawulan,

bapa kuring Maharesi,

ti patapan Paluamba,

Arek ka mana silaing,

leumpang taya nu ngiring,

walon kuring nyusul dulur,

Na saha dulur sia?

Pun Kakang Kudararangin,

rek ngadeuheus ka Majapait ka Raja.

Layangsetra enggeus terang,

He Adi Layangkumitir,

eta Adi Damarwulan,

urang peuntaskeun sing gasik,

- mangke di tengah cai,
lenggokkeun sina tikunclung,
sing dilebok buhaya,

Geus adat jelema dengki,
salawasna teu aya pikiran mulya.

Geus tengah-tengah walungan,
jungkungna digubag-gabig,
kecebur Antakawulan,

palid dina cai tarik,

rama awas ningali,

ngabujeng sakedap cunduk,

rupa buhaya bodas,

digegel lumpat ka hilir,

Layangsetra ngomong: Puas sia modar.

Sigegkeun Antakawulan,
kocapkeun Kudararangin,

sareng Kudataliharsa,

geus dugi ka sisi cai,

sarta arek marandi,

ngaraas teu make jukung,

awas ningal ka girang,

bet aya buhaya putih,

ngegel budak sarta ceurik jejeritan.

He rai geuwat tulungan,

karunya ku budak leutik,
Kudataliharsa luncat,

ngojay muru kana leuwi,

direbut murangkalih,

Buhgya dicabok bet crub,

enggal dicandak hanjat,

diawas-awas ningali,

aduh Gusti bet teu nyana dulur urang.

Dipapangku diciuman,

Saha ujang anu ngiring?

Ngajawab: Kuring sorangan,

ka ama hanteu pupulih,

engkang ninggalkeun kuring,

ku kuring disusul-susul,

jalan ka tatabrangan,

jukungna digubag-gabig,

kuring ragrag disantok buhaya bodas.

Raden Kudataliharsa,

bermatya napsu ngagidir,

Engkang antosan sakedap,

rai banget jengkel ati,

rek diajar ku rai,

nu meuntaskeun dina jukung,
Enggal mapay ka girang,

leumpang turut sisi cai,

enggeus sidik aya jalan tatabrangan.

Raden Kudataliharsa,

hahaok: Peuntaskeun kami,

diburu ku Layangsetra,

jeung Raden Layangkumitir,

jukung nepi ka sisi,

Cangcang heula eta jukung,

silaing hanjat heula,

aya perelu saeutik,

Layangsetra Kumitir gancang haranjat.

Aya naon pereluna,

bet nitah hanjat ka kami?

Silaing meuntaskeun budak,

naon dosa budak leutik,

silaing bet darengki,

budak sina tikecebur,

lamun teu nyaho sia,

eta budak dulur aing,

Kek dicekel Kumitir jeung Layangsetra.

Dirangkepkeun ku sabeulah,
dicabokan ditampiling,
duanana kapaehan,
balongkengan utah getih,
Taliharsa geus mulih,
Barang lilir euweuh huntu,
arompong ngora-ngora,

Layangsetra jeung Kumitir,
suda patut geus jadi kolot pawonagan.

Raden Kudataliharsa,

geus tepung jeung raka-rai,

lebet ka dalem puri,

nyondong raja eukeur kumpul,
dongkap dua satria,

jeung ngiringkeun murangkalih,
Maharaja awas henteu kasamaran.

ASMARANDANA

Raja lungsur tina korsi,
mapagkeun ka saderekna,
Antakawulan dirontok,
diusapan mastakana,
ujang ka dieu hiap!

Raina mando tarungkul,
manah wungkul kaajrihan,

Raja nyaur Prameswari,
Sang Ratu Ratna Kancana,
Naha engkang aya naon,
bet panyaur kenceng pisan,
hate keketeg reuwas?
Enung nu matak disaur,
dulur engkang dararongkap.

Tah ieu Kudararangin,
eta Kudataliharsa,

ieu anu leutik keneh,
katelah Antakawulan,
dulur engkang bungsuna,
nyusu keneh ibu pupus,
nu matak ama tatapa.

Ama teh jumeneng patih,
henteu pisah sareng rama,

pancakaki deukeut keneh,
perenah saderek misan,

ari Enung jeung Engkang,
misan mindo tunggal buyut,
kocoran tunggal sadarah.

Sang Retna ngalengis nangis,
nangis bawaning ku bungah,
Margi engkang paeh poso,
lara pati dilampahan,

wajib engkang bumela,

lain maksud jeneng ratu,
darajat kumaha kadar.

Ayeuna dihin pinasti,
saha manusa nu terang.

Enung jeung engkang ugajodo,

Aduh engkang leuwih bagja,
sanajan teu kamanah,

kuring mo weleh nyaluuh,
ka dampal sampean engkang.

Ayeuna diri sim kuring,
teu rumaos ngabogaan,
barang saeusi karaton,
titinggal ibu jeung ama,
boro rupaning barang,
sahingga badan sakujur,
teu rumasa ngagaduhan.

Duh gusti jungjunan ati,
geus kateda katarima,

dalah engkang kitu keneh,
jeung pikir Enung teu beda,
saha nu baris bela,

kajaba salira Enung,

waktu keur rara karogan.

Sabab manusa geus pasti,
ka enggonan dua-dua,
beunghar lawanna kokoro,
jeneng lawanna mareman,
bungah lawanna susah,

nu jagjag lawanna lumpuh,
nu jaya apes lawanna.

Nu cageur lawanna gering,
nu hirup lawanna wafat,
satuluyna dua bae,
samemeh datang teu terang,
nyahona geus karasa,

nu matak teu hade ujub,
takabur larangan dewa.

Manusa nanggung papasti,
datangna teu kanyahoan,
sagala sipat nu helok,
hirup ulah kenakena,
pikir murba wisesa,
sanjata manusa suwung,
teu boga daya-upaya.

Engkang ngomong panjang teuing,
lamun Enung pulur manah,
engkang teh sumerah hate,

ieu dulur-dulur engkang,

geus puguh mun si ujang,

adi engkang anu bungsu,

tacan aya kakuatan.

Aduh engkang bagja kuring,
eukeur mah awak nyorangan,
taya pikeun batur ngomong,
wantu engkang rea garwa,
lain sahiji-dua,

rasa kagunturan madu,
rebu-laksa kabungahan.

Lajeng bae dipisalin,
panganggo nu endah-endah,
ketu emas kawas batok,
ditaretes ku sosoca,

bangsa inten berlian,
pepentolna inten jambrut,
geulang kangkalungna emas.

Dasar kasep murangkalih,
kawuwuh ku panganggona,
disalin jenengan aom,

he engkang lamun mupakat,
ieu saderek dua,
jenengkeun papatih agung,
panengen sareng pangiwa.

Reh tacan kagungan patih,
ceurik kuring leuwih utama,
sabab saderek sayaktos,

geus tangtu meureun bumela,
di bancang pakewuhna,
Nuhun Enung manah kitu,
ku engkang baris diangkat.

Panengen Kudararangin,
nu jadi Patih Pangiwa,
Kudataliharsa anom,
Pakuwon urut ramana,
geus dibangun babakan,
didamelan gedong alus,
ditelahkeun kapatihan.
Dupi anu hiji deui,
Raden Kudataliharsa,
geus dipaparin pakuwon,

ti karaton hanteu anggang,
parantos diistrenan,

raja mulya di kadatun,
wilayat sadaya senang.

Nyata Raden Damarsasih,
margi manahna beresih,
wilayatna pada asih,
sepuh-anom wedi-asih.

Asal jadi panakawan,
pangarit maraban hewan,
dadasar putra bagawan,
kasebut jadi bangsawan.

Bisa jumeneng narpati,
daek lara tegang pati,
marentah para bupati,
ahirna pinanggih mukti.

Jadi raja tetep mulya,
jenengan Barawijaya,
kaimpungan ku baraya,
sugih dunya garwa rea.

Ramana suka manahna,
ningali lampah putrana,
nagara tambah harjana,
rea bala tantarana.

Sakabeh guyub ngawula,
ngadeuheus bayak sarila,
taya anu laku ala,
katulak jalaning bahla.
Raja gagah pilih lawan,
manabh teu sulit benduan,

teu danguan teu guguan,
tara manah timburuan.

Teu aya panyerewedan,
sakabeh sumerah badan,
garwana teu ngribedan,

taya anu ngabaeudan.

Kasmaran jongjon nu tani,
anu dagang jongjon dagang,
taya begal taya rampog,
nagara ngadaun ngora,
sigeg heula sakedap,

gentos deui nu dicatur,
ramana Sang Menakjingga.

Jenengan Sang Maharesi,
Ajar Pamenggar katelah,
keur jongjon calik di depok,
aya manahna sumelang,

Ka Raja Menakjingga,

keur kitu jebul Ki Dayun,
ngadeuheusan ka pandita.

Bari ceurik melas-melis,
dipariksa ku pandita,
He ki Dayun aya naon ?
Duh kiai hatur tiwas,
para putra sadaya,

teu aya hiji nu kantun,
lebur tulis lawan papan.

Raja Menakjingga mati,
malah diteukteuk mastaka,
ka Majapait diboyong,
saraja-banda dijarah,
kosong di Balangbangan,

Angkotbuta oge katut,
jeung Kotbuta geus sareda.

Nu mawi kaula ceurik,
saha nu baris miwelas,
kaula nalangsa hate,

Na saha nu meregasa?
Sumuhun Damarwulan,
ayeuna geus jeneng ratu,
di Maiapait nagara.

Raja Putri kapimilik,
papacanganana putra,
direbut bedegel bae,
perang estu ngorocokan,
hiji teu mawa balad,
cidra Raden Damarsantun,
putra dipaling jimatna.

Anu ngaran Wesikuning,
nu matak apes jayana,
putra teh dugi ka maot,
ayeuna sadaya-daya,
awon henteu nguninga,
Ajar Pamengger ngaheluk,
manah sedih ku putrana.

Dayun maneh cicing-cicing,
mo kurang reka pendaya,
ngaluarkeun akal kolot,
sababna si Damarwulan,
bongan milampah cidra,

ku kami dibales hukum,

nu cidra dibales cidra.

Ajar Pamengger geus indit,
geus nilar depok patapan,
pakarang badi disoren,

iteuk cis raksukan jubah,
ketu panjalin carang,
ngantunkeun lakuning wiku,
ngumbar napsuning amarah.

Geus dugi ka Majapait,
nyalindung di luar kota,
ngantosan waktuna simpe,
ngawatek sirep sang Ajar,
sarta matih kacida,
sore-sore datang tunduh,
jalma saeusi nagara.

Malah raja Majapait,

keur kumpulan di mandapa,
ngaberes para saderek,

sore keneh enggeus palay,
Rai-rai sing yatna,

engkang teh kaliwat tunduh,
uruskeun ronda pangjaga.

Sang raja lebet ka puri,
anu kemit kabeh gempar,
ronda-ronda kabeh hees,
taya nu nyaring saurang,
nu dagang pagoletak,

nu jaga garduh ngaringkuk,
sasatoan hees tibra.

Ajar Pamengger geus indit,
asup ka jero nagara,
langakJongok tempa-tempo,
ngaliwat jalan ka pasar,
hanteu panggih jeung jalma,
geus dugi ka alun-alun,

Ajar Tunggulmanik awas.

Enggal angkat Maharesi,

ti patapan Paluamba,
nyandak pakarang nu aheng,
jamparing sareng gondewa,
sanjata parin dewa,
jamparing dibya linuhung,
ngan sakedap enggeus aya.

Di karaton Majapait,
linggih dina korsi goyang,
tatapi taya nu nyaho,
margi sare sadayana,
lawang sakabeh muka,
hanteu kaburu ditutup,
ngajoprak sare di dinya.

Maharesi Tunggulmanik,
goyang--goyang mastakana,
Jadi naha lamun bongoh,
tangtu anak kami tiwas,

ku ajar kurang ajar,
Anjeunna lajeng nyalindung,
ngintip datangna panjahat.

Ajar Pamengger geus sumping,
ngaliwat di lawang-lawang,
bari angkat tempa-tempo,

ka karaton enggeus unggah,
ngareret kabeh gempar,
bareng ka gedong rek asup,
pek digeblag hariguna.

Eh maneh pandita iblis,
rek mergasa anak urang,
hayoh kolot pada kolot,
pandita pada pandita,
ajar lawanna ajar,

gawe pupuja tapakur,;
bet maksud migawe cidra.

Lain laku lampah resi,
pandita rereged dunya,
sakitu geus cokorregoh,
aya ajar kurang ajar,
hayoh maneh kaluar,
wiku lawan pada wiku,
sabudina dilawanan.

Sebret ajar narik badi,

ka Tunggulmanik narajang,
iteuk cis diucas-acos,

sarta sasauran sugal,

Kami bela ka anak,

anak kami kabeh tumpur,
ku anak maneh dicidra.

Boga jimat Wesikuning,
dipaling ku Damarwulan,
anak kami hamo eleh,
mun teu dipaling jimatna,
yoh montong loba ucap,
bobot wiku pada wiku,
saha kurang elmu cabar.

Kami mati suka ati,

mo aya kapanasaran,
sampurna ku awak maneh,
pikir dewek lilah dunya,
seubeuh lila ngumbara,

sawarga ginawe ayu,
upama nepi ka ajal.

Ajar Pamengger geus bijil,
ngejat barina susumbar,
sok tuturkeun awak dewek,

urang gelut di nu lega,
keur pareng caang bulan,
Ajar Tunggulmanik muru,
Yoh diayon sakarepna.

Hingga di luhur jaladri,
homo burung diladenan,
Sang Ajar Pamengger sewot,
iteuk cis dipake numbak,
tapi tumbak ditewak,
nyabut badi tuluy nubruk,
ka sang Resi Paluamba.

Newek dua-tilu kali,

tatapi weleh teu teurak,
Beakkeun sakarep maneh,
Sang Ajar Pamengger ngejat,
lumpat terus diudag,

sang Ajar Pamengger ngapung,
sarta barina susumbar.

Hayoh susul awak kami,
Enggal Resi Paluamba,
nyandak sanjata nu aheng,
jamparing lajeng dilepas,
cumelorot lir kilat,

ceplok meneran harigu,
biur kabawa ku panah.

Saur Ajar Tunggulmanik,
sia ulah waka murag,
mangke murag awak maneh,
misti di Tanah Jabalkap,

di tempat enggon buta,
Sasaurna geus dikabul,
muragna wallahualam.

Maharesi Tunggulmanik,
ngahudangkeun nu ngajaga,
ulah harees sakabeh,
wah-wih-weuh pada harudang,
geus tangi sadayana,
Mahawiku lajeng kondur,
mulih deui ka patapan.

Ka putra hanteu wawarti,
sakitu gedena bahya,

sok tada teuing alewih,
lamun jalma nu ayeuna,
tangtu ngarah tarima,
atawa pangalem batur,
pandita pageuh rasiah.

Bubaran ki dalang balik,
ngawayang dongkap ka dinya,
hajat panganten geus reres,
anu ngarang kaondangan,

teu enggal-enggal mulang,
wantu lembur rada jauh,
ngantos dongkap ka salsena.

